
Ucapan Dr Azhar Ibrahim, 

Pengerusi Anugerah Persuratan ke-15 ( 2023 ) 

 

Assalamualaikum & Salam Sejahtera  
Yang Berhormat,  
Puan Josephine Teo, Menteri Perhubungan dan Penerangan dan Menteri 
Kedua Ehwal Dalam Negeri  
Yang Berusaha,  
En Fahmi Aliman, Pengerusi Majlis Bahasa Melayu, Singapura  
Barisan Sasterawan, Budayawan dan Seniman Tanah Air kita yang diraikan  
Serta Tuan Puan Sdr Sdr yang dikasihi.   
 

Syukur Ke Hadrat Tuhan Yang Maha Esa, atas limpah KaruniaNya, kita dapat 

berkumpul tahun ini untuk meraikan majlis Anugerah Persuratan. Izinkan 

saya memulakan dengan ungkapan pesan dari pujangga bangsa:  

 
Di dalam seni banyaklah arti  
Di dalam pantun ada penuntun  
Di dalam pepatah terdapat amanah  
Di dalam bidal banyaklah akal  
Di dalam hikayat banyak ibarat  
Di dalam syair banyak pemikir  
Di dalam kisah banyak petua 
Di dalam cerita banyaklah makna  
 
 
Rasanya tidak keterlaluan, dalam taman sastera tanahair kita, segi-segi yang 
disebutkan ini boleh dikesan, kalaupun tidak sudah terungkap. Namun, 
dunia sastera tanah air kita terus memerlukan pengukuhan dan pemantapan 
yang berkelanjutan.   
 
Penganugerahan adalah bentuk pengiktirafan mengkalung hadiah sastera 
kepada pelbagai kategori genre dalam dunia persuratan kita.  
 
Pada AP kali ini kita akan menyaksikan penganugerahan untuk semua 

kategori yang diperuntukkan dalam AP ini, yakni genre Novel, Cerpen, Puisi, 

Sastera Kanak-kanak dan Esei/Kajian Sastera. Kesemuanya akan 

teranugerah, melainkan dalam genre Drama (untuk Pentas) dan Esei/Kajian 

Sastera, panel bersepakat memberikan Hadiah Penghargaan.  

Tuan-Puan, Saudara Saudari 

AP wajar disambut, digilap dan dengan itu pencalonan karya-karya sangat 

penting. Mereka yang teranugerah itu mendapat pengiktirafan atas karya 

mereka, tetapi juga menjadi teladan kepada penulis lainnya. Dengan 

pengiktirafan akan makin tersebar harum nama penulis dan karyanya 

sehingga kemudian lebih mendapat sambutan liputan, bacaan dan kritikan.  

Karya besar yang teranugerah tidak berhenti pada kejayaan meraih 

penganugerahan. Malah penganugerahan adalah masuknya penulis dalam 

gerbang keunggulan, yang mana mereka sayugia terus berbakti dalam 

gelanggang persuratan kita. Dengan itu ke depan yang harus kita fikirkan 

bersama bagaimana kita dapat terus bergerak mengkedepankan karya-karya 

yang sudah teriktiraf dalam AP, termasuk penulisnya.  

 

Tuan-Puan, Saudara Saudari 

Karya sastera yang unggul bukan layaknya tersergam di ruang hias yang 

terhormat, tetapi harus dibawa ke tengah-tengah pusaran budaya, seni dan 

sastera.  Antara yang wajar direncanakan ialah mengatur program para 

penulis yang unggul tampil berbicara dalam forum wacana, bukan saja 

membicarakan sastera tetapi bergiat aktif dalam berbicara tentang dunia 

sastera, budaya, seni dan warisan. Hanya dengan itu,  penyandang hadiah 

AP akan benar-benar hadir dengan bermakna dalam dunia persuratan kita.  

Kalungan budi berterima kasih kami untuk barisan juri penilai yang 

bersungguh tekun meneliti dan menilai pencalonan karya-karya. Kepada 

setiap seorang dalam panel juri saya ucapkan berbanyak terima kasih atas 

kesediaan Tuan-Puan  menyahut pelantikan sebagai juri dan kemudian 

menjalankan amanah ini dengan sempurna.  

Berbanyak terima kasih juga kepada MUIS dan Lee Foundation yang telah 

menyumbang demi menjayakan majlis ini. Kepada sekretariat AP yang 

diuruskan Singapore Book Council (SBC) dan Lembaga Warisan Negara 

(NHB), pihak jawatankuasa persuratan dalam Majlis Bahasa Melayu 

Singapura (MBMS), menghargai jasa baik anda.  

Semoga majlis penganugerahan ini terus membawa kita kepada tingkat 

pembaikan dalam sastera kita. Kepada yang teranugerah dalam setiap 

kategori, diucapkan syabas serta iringan doa akan kerja berkarya Tuan Puan. 

Kami terus nantikan sehingga dapat hadir karya-karya yang bermakna. 

Sekiranya semua itu tercapai, itulah AP yang berjaya.  

Tuan-Puan, Saudara Saudari 

Harapan dunia persuratan kita sejak dari awal, ialah membangun sastera 

yang berkemajuan, yang indah dan yang endah. Itulah yang para sasterawan 

kita telah, sedang dan terus mahu mencapai dan menyempurnakannya, 

laksana tersemat dalam bidal yang berbunyi:  

Apa Tanda Seni Bermaruah  
Isinya Elok  Lahirnya Indah  
 
Dan izinkan saya menambah,  

Apa tanda indahnya Anugerah  
Kita dan Sastera membangun Megah.  
 
 
Sekian terima kasih.  

 


